
 Bost minutu baino ez 

Maratila 

XABIER ETXANIZ ROJO 

Berriki zientifikoek esan dute munduari bost minutu geratzen zaizkiola. Bost minutu baino ez, ene lagunok. Lehen hamar minutu falta ziren, baina klima aldaketaren eraginez apokalipsiaren orratza gertuago dago orain joan den astean baino. 

Bost minutu baino ez, gaztigatzen digute zientzialariek. Eufemismo bat da, jakina. «Hau pikutara joango da di-da batean eta errua zuena izango da, kaka mokordo halakoak!», esaten dute mikrofonorik ez dagoenean, off the record. Nori esaten dioten, ordea, ez da hain argi geratzen. Baten batek pentsatuko du mandatariei esaten dietela, mundu arraro honen hariak mugitzen dituztenei, multinazionalei. Haatik, nik uste dut guri esaten digutela, gizaki arruntoi hartu nahi digutela kargu. Azken batean, soldatapeko zientifikoak dira, eta badakizue, edukazio txarrekoa da ogia ematen dizunari kosk egitea. Dena den, ez hartu gaizki zientifikoen hitzak. Urduri daude oso. 

Gainera, klima aldaketarena ez dago hain gaizki. Joan den astean, esaterako, San Sebastian egun zoragarri eta epel bat pasa genuen, mahuka-hutsik ia-ia. Gaur, ordea, hotza dela eta ez dela, elurra dela eta ez dela, etxetik atera ezinik gabiltza. Hau al da nahi genuena? Ez al genuen Euskadi Tropikalarekin amesten, ala? To Euskadi Tropikala! Laster dena hondartza erraldoi bat izango da. 

Zeren zain zaudete? Utzi dena eta joan korrika bainujantzia janztera, bost minutu baino ez dira geratzen eta! 

